
Iðnaðarráðuneytið/ Katrín Júlíusdóttir iðnaðarráðherra
Umhverfisráðuneytið/ Svandís Svavarsdóttir umhverfisráðherra 
Umsögn og athugasemdir við drög að tillögu til þingsályktunar um áætlun um vernd

 og orkunýtingu landsvæða
Undirrituð er íbúi í sveitarfélaginu Skaftárhreppi sem er eitt þeirra landsvæða sem fjallað er um í 2. áfanga Rammaáætlunar. 
Skaftárhreppur er 7 % af Íslandi og myndar afar sérstæða jarðfræðilega heild með mikilli eldvirkni og samspili elds og íss. Í Skaftárhreppi gefst enn tækifæri til að vernda heildstæð vatnasvið af ólíkum vatnagerðum sem ekki hefur  verið raskað með orkuvinnslu. Enn er margt á huldu um áhrif vatnsaflsvirkjana á vistkerfi lands og sjávar. Ljóst er að virkjanir í framburðarríkum jökulvötnum eru ekki sjálfbærar. Þær hafa varanlegan skaða í för með sér því þær ganga á gæði landsins. Virkjanir sem háðar eru  stórum miðlunarlónum til að jafna gríðarlegar árstíðabundnar sveiflur sem, ásamt því að drekkja gróðurlendum og búsvæðum fugla, auka fok sets úr lónstæðum. Framburður, botnruðningur, sandur og svifaur safnast fyrir í lónum og virkjanirnar hafa því endanlegan líftíma.
Mín framtíðasýn fyrir sveitarfélagið Skaftárhrepp er  að fallið verði frá öllum virkjanhugmyndum í jökulvötnum á svæðinu. Þegar kemur að ákvarðanatöku um  framkvæmdir í Skaftárhreppi sem hafa áhrif á umhverfi og náttúru þá verði sjálfbær þróun höfð að leiðarljósi við alla ákvarðanatöku.  Ekki þarf nema  eina virkjun til að eyðileggja heildarmynd svæðisins  og óspillta ímynd  þess.
Sjálfbær þróun snýst um að mæta þörfum nútímans án þess að skerða rétt komandi kynslóða og hún  byggir á  félagslegum, umhverfislegum  og efnahagslegum þáttum. 

Samfélagsleg áhrif fyrirhugaðra virkjana í Skaftárhreppi hafa ekki verið rannsökuð en slíkar rannsóknir ættu að vera í forgangi  þegar virkjanakostir koma til skoðunar. Samfélagið í Skaftárhreppi er fámennt  og því veikt fyrir og berskjaldað gegn ásókn og gilliboðum orkufyrirtækja  til  sveitarfélagsins og einstakra landeigenda sem  eiga land og vatnsréttindi á fyrirhuguðum virkjanasvæðum.  Nú þegar má merkja  neikvæð samfélagsleg áhrif og óeiningu í samfélaginu vegna þeirra virkjanaframkvæmda sem eru á rannsókna-  og undirbúningsstigi. Yfirlýsingar sveitarstjórnar,  talsmanna orkufyrirtækjana og viðkomandi landeigenda í Skaftárhreppi  um að mikil sátt sé um fyrirhugaðar virkjanaframkvæmdir eru til þess fallnar að villa um fyrir þeim aðilum sem um þessi mál fjalla. Það er telst ekki að sátt ríki í samfélagi þó að fáeinir sveitarstjórnarmenn hafi komist að niðurstöðu og taki ákvarðanir í skipulagsmálum sem geta haft afgerandi áhrif á náttúru og umhverfi til  framtíða.
Undirrituð styður heilshugar  umsagnir Náttúrverndarsamtaka Suðurlands,  Eldvatna- samtaka um náttúruvernd í Skaftárhreppi og umsögn frá  Frjálsum félagasamtökum um náttúruvernd á Íslandi um drög að þingsályktunartillögu um áætlun um vernd og orkunýtingu landsvæða.

